
U suwal nu tatu’asan

Yu matiya adidi’ hen kaku tangasa i nikatu’as, awaawaay ku vana’ nu
maku tu suwal nu Pangcah. Caay aca kavana’ a mitengil tu nikasasuwal ni
vayi atu ni vaki. Simsim sa kaku, cima saw kaku? U wawa nu Pangcah haw
kaku? Anu saan, kiya mavukil kaku tu suwal nu mita.

Araw matu’as tu kaku, matungaltu ku mihecaan. U ruma ku ngalay nu
maku a mavana’ tu suwal nu tu’as. Matengil nu maku ku namakavalucu’ay
a suwal, suwal sa, sakilemelen a minanam tu suwal nu tu’as. Yu 1 luma’ hen
kaku, caacaay pisanuPangcah a masasuwal ci ama aci ina. U nu Hulam amin
ku sakasasuwal nu heni, caacaay kaku pakatengil tu suwal nu tu’as.
Tanungalay han nu maku a mavana’ tu suwal nu tu’as. Nika, a maanen saw
nu maku a minanam tu suwal nu Pangcah? Ira haw ku sakapahay a
nananamen? | cuwaay hakiya ku kalamkamay a nananaman? Adihay aca ku
nisimsiman nu maku tu nu sapinanam tu suwal hananay a demak.

Saayaway, u radiw nu Pangcah ku nananamen nu maku, maulah kaku
tu radiw nu tu’as. Saka’ulahan sa a tengilan ku radiw nu mita u Pangcah. U
ruma ku ulah aku a minanam tu radiw. Namahaen a cuvay sa a mavana’ tu

suwal nu tu’as. Sisa, misakilemel kaku a mikilim tu radiw nu mita. Nika,

adihay ku nikatengilan nu maku a radiw, masakilemel kaku a minanam tu
sakaulahan a radiw. U saka’ulah han nu maku a radiw 1, “U Pangcah
hananay a tamdaw, u Pangcah hananay a tamdaw, u mikuliay tu remiremiad,
caayay katalaw tu cidal atu urad.” Sulinay, caay katalaw tu cidal atu urad ku
wawa nu Pangcah, malalukay amin ku wawawawa nu mita.

Dudu satu, makasimsim kaku tu ina nu maku. U ruma ku vana’ niraa
semuwal tu nu Pangcah. Yu adidi’  hen kaku, caay pasevana’ cira i
takuwan. Nika, ririden nu maku ci ina itiya, mahekulung kami a tayra i
Tung-hwa Tasie(5 #E A E2) a minanam tu suwal nu Pangcah. Mapapadang
kami a minanam tu surit atu suwal nu Pangcah, tanu’ulah sa kaku tu
mahaenay a nipicudad.

U malemeday kaku a malawawa nu Pangcah. Ira ku sakapahay a suwal,
a radiw, a lisin, a keru atu serangawan nu mita. A sakalamkam han nu maku
a minanam tu suwal nu tatu’asan. Anu mavana’ tu kaku, a sipasevana’ tu

wawawawa nu mita tu suwal nu tatu’asan.

